
Беларускія літаратуразнаўцы яшчэ на самым пачатку 1980-х гадоў 

неаднаразова выказваліся пра тое, што гэты перыяд у развіцці нацыянальнага 
паэтычнага мастацтва пазначаны «iнтэнсiўным пошукам, iмкненнем пранiкнуць у 
сутнасць эпохi i сказаць аб ёй сваё важкае слова, зразумець душу сучаснiка i 
паказаць яго вобраз у шматгранных – сацыяльных, маральных, духоўных – сувязях 
з часам» [1, с. 117]. Гэтае iмкненне праяўляла сябе ў шматлiкiх аспектах: 
пісьменнікі шукалі новыя жанры, стылi, формы, вобразна-выяўленчыя магчымасцi, 
спалучалі i камбiнавалі традыцыйныя. Падобны пошук знайшоў свой адбiтак i ў 
творчасцi Янкi Сiпакова, якi стаў усё з большым i большым поспехам карыстацца 
верлiбрам, ствараць новую «сiстэмнасць верша», імкнуўся наблiзiць верш да 
жывой моўнай плынi, прынесцi ў паэзiю «жывiнку».  

Тэрмiн «свабодны верш» цi «верлiбр» недасведчаны чытач разумее i 
тлумачыць па-рознаму, часам нават свабодны верш блытае з вольным, якi 
з’яўляецца адной з разнавiднасцей сiлаба-танiчнай сiстэмы вершаскладання, дзе ў 
адвольнай паслядоўнасцi спалучаюцца радкi з неаднолькавай колькасцю стоп, i 
белым вершам – разнавiднасцю сiлаба-танiчнага верша, напiсанага па метрычных 
канонах, але без рыфмы.  

У паэтычным слоўніку адзначаецца, што «свабодны верш, або верлiбр 
(франц. vers libre), – дысметрычны верш, у аснове рытму якога чаргаванне 
вершаваных радкоў як аднатыпных iнтанацыйна-сэнсавых адзiнстваў» [2, с. 193]. 
Свабодны верш не азначае «свабоду» ад правiлаў, усё ў iм падпарадкоўваецца 
глыбокай думцы, канкрэтнаму выяўленню зместу, рытму. Калi класiчны верш 
можа прыцягнуць увагу рыфмай цi памерам, то ў верлiбры застаецца толькi змест, 
важкi, выразны i «насычаны». Некаторыя даследчыкi характарызуюць верлiбр як 
спецыфiчную форму вершаскладання, што падпарадкоўваецца ўласным законам, у 
аснове якой ляжыць паўтаральная iнтанацыя, выражаная ў сiнтаксiчным 
падабенстве фраз, а некаторыя разглядаюць яго толькi з боку пэўных фармальных 
прымет, не закранаючы спецыфiку зместу. 

Я. Сiпакоў, як i кожны аўтар, непазбежна сутыкнуўся з праблемай мастацкай 
кампенсацыi: што можна паставiць узамен сiлаба-танiчнай стапе i страфе? Па-
першае, гэта вельмi важкi i «згушчаны» змест, i таму верлiбр больш за ўсё 
прыдатны да напiсання вершаў, дзе ўздымаюцца цi закранаюцца фiласофскiя 
праблемы, робяцца абагульненнi i разважаннi. Па-другое, па словах 
літаратуразнаўцаў, «надзвычай важнае значэнне набывае ў iм графiчная разбiўка 
верша на радкi, вызначэнне месца мiжрадковых паўз. Менавiта вершаваны радок як 
цэласны iнтанацыйна-сiнтаксiчны i сэнсавы комплекс, выразна выдзелены паўзамi 
(а на пiсьме – яшчэ i графiчна), выступае ў верлiбры ў якасцi асноўнай рытмiчнай 
адзiнкi» [2, с. 193]. Па-трэцяе, абавязковае ўжыванне ў такiх творах умоўнай 
асацыятыўнасцi. I, нарэшце, iнтанацыйнае (паўтарэнне аднароднага iнтанацыйнага 
члянення сказаў, аднолькавых па iнтанацыi) i сiнтаксiчнае (аднатыпныя 
сiнтаксiчныя канструкцыi, аднолькавыя цi крыху змененыя радкi, аднакарэнныя 
словы цi iх формы, гукаспалучэннi) падабенства стварае рытмамелодыку верша. 

Я. Сiпакоў – мастак, схiльны да фiласафiзму i псiхалагiзму, ён пастаянна 
знаходзiцца ў пошуках, i яго творчасць – арыгiнальная з’ява канца ХХ стагоддзя. 
Гэтыя акалiчнасцi акрэслiваюць выбар паэтам жанраў, жанравых i вершаваных 

формаў. Побач з выдатнымi творамi традыцыйных класiчных жанраў ён удала 
выкарыстоўвае верлiбр, якi знаходзiцца, па словах А. С. Гурскай, «у лiку лепшых 
дасягненняў сучаснай беларускай верлiбрыстыкi» [1, с. 148]. Часта напiсаць 
свабодны верш значна складаней, чым класiчны, бо трэба выкарыстоўваць усё тое, 
што нясе эстэтычную функцыю. I галоўная кампенсацыя iдзе не столькi за кошт 
насычанасцi розных сродкаў эўфанii, як за кошт глыбокай думкi, фiласофскага 
пранiкнення ў рэчаiснасць. Усё пералiчанае ёсць у наступным верлiбры Янкi 
Сiпакова: 

 
А зямля,  
Вiдаць, таму i круглая,  
Каб нiхто  
Не мог сесцi ў цэнтры  
Цi ў якiм зручным кутку  
I пагардлiва сказаць iншым:  
– Мы – абраны Богам народ,  
А вы – нашы рабы...  
Людзi,  
Не давайце рабiць зямлю вуглаватай! [3, c. 174] 
 

Верш напоўнены значным зместам: аўтар у алегарычнай форме раскрывае 
вайну, калi фашысцкiя iдэолагi прапагандавалi расавую нямецкай нацыі чысцiню. 
Паэт удала карыстаецца верлібрам для выражэння фiласофскай задумы, замяняючы 
звыклую рытмiку i метрыку важкiмi iнтанацыйнымi паўзамi, незакончанасцю, 
перарывiстасцю думкi, i ўжываннем у апошнiм сказе клiчнай канструкцыi. Увесь 
верш прасякнуты скразной думкай – напамiнам чалавецтву пра крывавую 
трагедыю i заклiкам да немагчымасцi паўтарэння падобнага. 

У наступным вершы-верлiбры Я. Сiпакоў таксама ўздымае важкую 
фiласофскую праблему: хуткаплыннасць часу i чалавечага жыцця. Ужо сама 
архiтэктонiка i графiчна-структурная будова верлiбра, якая нагадвае перавёрнуты 
ўнiз вяршыняй просты трохкутнiк, завастрае думку. Калi яшчэ да гэтага дадаць 
багацце гукапiсу, iнтанацыйных перыядаў, якiя нарошчваюцца нiбы строфы, то 
ствараецца незвычайнае ўражанне сумнай i сцiшэлай пад канец музыкi твора:  

 
Чаму я ў юнацтве не збiраў днi,  
Калi ix было так многа...  
Якая б зараз была ў мяне калекцыя!  
Можна было б адкрыць свой музей  
Цi, на ўсялякi выпадак, хоць бы выстаўку. 
Вось яны, днi –  
Задумлiвыя i развяселеныя,  
Бесклапотныя i заплаканыя... 
Зараз толькi – асiрацелы, без юнацтва – 
Зразумеў,  
Што тады,  
Калi я плакаў –  
Трэба было смяяцца,  
А калi смяяўся –  

Плакаць... [3, с. 172–173] 
 

У фiласофскiм падыходзе да жыцця, у медытацыях паэта доля 
рацыяналiстычнага моцна пацяснiла эмацыянальны пачатак, аднак у лепшых сваiх 
творах пісьменнік змог дасягнуць гарманiчнай раўнавагi i сiнтэзу роздуму i болю 
перажытага. Рытмамелодыка ў наступным вершы Я. Сiпакова ствараецца 
нарастаючай градацыяй пачуцця ў двух планах – рэальным i пераносна-
абагуленым, паўтарэннем пэўных граматычных формаў: назоўнiка (камень, слова), 
прыметнiка (нагрэты, сагрэты), паўторам аднатыпных сiнтаксiчных канструкцый. 
Паэт максiмальна насычае верш сiмвалiчнымi вобразамi: 

 
Ты кiнуў слова ў мяне. 
Цяжкое, нiбыта камень, 
Сагрэты ў даланях 
Цi, можа, нават у запазусе... 
Вось яно ляцiць – 
Чуеце, як свiшча гэтае слова-камень?! [3, с. 172] 
 

У прыведзеным урыўку з верша Я. Сiпакоў стварае два планы: пачуццёва-
эмацыянальны i фiласофскi. Плётка знаёмага чалавека моцна ўразiла, усхвалявала i 
абурыла паэта, выклiкала фiласофскiя разважаннi па гэтай праблеме. 

Часцей за ўсё Я. Сiпакоў пiша верлiбрам вершы, прысвечаныя жудасным 
падзеям мiнулай вайны. Ён не апiсвае гэтыя падзеi, а глыбока разважае пра лёс 
чалавека, пра «нечалавечую» жорсткасць i страту дабрынi людзьмi. Паўнагучныя i 
полiфанiчныя свабодныя вершы сведчаць пра тое, што многiя страты ад парушэння 
архiтэктонiкi класiчных памераў перакрыты. Падобныя верлібры ўяўляюць сабой 
зварот мастака да чалавецтва, да Сусвету, каб мы ўспомнiлi свае вытокi i захавалi 
сапраўднае аблiчча. Апошняе слова набывае незвычайную сэнсавую нагрузку, 
з’яўляецца дамiнантным у вершы, яму падпарадкаваны ўсе астатнiя сiмвалы i 
тропы.  

Верлiбрам напiсаны амаль усе вершы цыкла «Раскальцаваныя птушкi» з кнiгi 
«У поўдзень, да вады». Найчасцей выкарыстоўвае яго паэт для твораў на 
гiстарычную тэматыку з трагедыйным пафасам («Да бiяграфii майго народа. II», 
«Да бiяграфii майго народа. III», «Да бiяграфii майго народа. IV», «Вайна», «З 
успамiнаў», «Гледзячы на даўнi здымак»).  

Свабодны верш, паводле меркавання паэта, лепш за ўсё перадае 
фiласафiчнасць i медытатыўнасць, выяўляе важкую думку. Большасць верлiбраў 
будуецца на аснове кантрасту з ужываннем магчымых сродкаў кампенсацыi 
традыцыйнай метрыкi i рытмiкi (сэнсавага i iнтанацыйнага члянення твора, 
аднатыпных сiнтаксiчных канструкцый, слоў, багацця сiмволiкi, тропаў, умоўна-
вобразнай асацыятыўнасцi). У сваiх свабодных вершах Я. Сiпакоў выяўляе 
агульныя тэндэнцыi лiтаратуры да пошуку новай формы, якая б найбольш дакладна 
перадавала змест. Паэт змог арганiчна спалучыць гэтыя два аспекты, стварыўшы 
новы верш, якi паспяхова можа канкурыраваць з традыцыйнымi сiлаба-танiчнымi, 
даказаўшы, што змястоўнасць адыгрывае надзвычай важную ролю. 

